
TALABALAR MUSTAQIL TA’LIMINI SAMARALI TASHKIL ETISH 

 

G‘ofurova Ma’mura 

Namangan davlat pedagogika instituti mustaqil tadqiqotchisi 

 

Annotatsiya: maqolada talaba mustaqil ta’limining o‘quv yuklamadagi o‘rni, 

ahamiyati, mustaqil ish topshiriqlarini bajarish talablari, mustaqil ta’limni tashkil 

etishning asosiy maqsad va vazifalari, shakli, turlari xususida fikr yuritiladi. 

Kalit so‘zlar: mustaqil ish, mustaqil ish talablari, maqsad va vazifa, mustaqil 

ta’lim shakli, turi. 

 

Odatda, talabaning mustaqil ta’lim yuklamasi o‘quv rejasida muayyan fanni 

o‘zlashtirish uchun belgilangan o‘quv ishlarining ajralmas qismi hisoblanadi. 

Talabaning mustaqil ta’limi auditoriya va auditoriyadan tashqarida (o‘quv 

yuklamasida ajratilgan auditoriya soatini inobatga olmagan holda) bevosita 

o‘qituvchi rahbarligida mustaqil ish yoki talabaning fan (modul) bo‘yicha mavzularni 

mustaqil o‘qib-o‘rganishi tarzida amalga oshiradigan o‘quv ishlari majmuini 

anglatadi. 

Mustaqil ish topshiriqlari va uni bajarish muddatlari elektron platformada qat’iy 

belgilanadi. Uzrli sabablarsiz mustaqil ishni bajarish muddatini o‘tkazib yuborgan 

talabaning o‘quv faoliyati natijalari tekshirilmaydi va baholanmaydi. Uzrli sabablar 

esa, dekanat tomonidan o‘rganib chiqilishi, dekan ruxsati bilan inobatga olinishi 

hamda topshiriq bajarilishi uchun yakuniy nazorat o‘tkazilishiga qadar qayta 

topshirish muddati belgilanishi mumkin. 

Albatta, talaba mustaqil ish topshiriqlarini bajarishda akademik va etik talablarga 

rioya etishi, ya’ni ko‘chirmachilikka (plagiatga)  yo‘l qo‘ymaslik, professor-

o‘qituvchilar, talabalar bilan tolerant munosabatda bo‘lishi, kichik guruhlarda 

hamkorlikda ishlashi, mas’uliyatli bo‘lishi talab etiladi. 

Fan xususiyatidan, masalan, ona tili va adabiyoti fani (moduli) yuzasidan 

talabalar bajaradigan mustaqil ish topshiriqlari variativ tavsifga ega bo‘lishi lozim. 

Mustaqil ish topshiriqlarining 1/3 qismi kichik guruhlarda hamkorlikda ishlash 

(kooperativlik)ga mo‘ljallangan bo‘lishi kerak. 

Ona tili va adabiyoti fanidan talabalarning mustaqil ta’limini tashkil etishdan 

asosiy maqsad fan (modulь) bo‘yicha o‘zlashtirilgan bilimlarni mustahkamlash, 

boyitish, amaliy ko‘nikma va malakalarni takomillashtirish, axborot bilan ishlash, 

o‘z-o‘zini rivojlantirish, kognitiv, kreativ, hamkorlikda ishlash kompetensiyalarini 

shakllantirishdan iboratdir. 

Talabalarning mustaqil ta’limini to‘g‘ri tashkil etish quyidagi vazifalarni 

muvaffaqiyatli hal etishga xizmat qiladi: 

- talabalarda o‘z-o‘zini rivojlantirish, mustaqil bilim olish va innovatsion 

faoliyatni shakllantirishga imkon beruvchi kompetensiyalarni egallash maqsadi bilan 

bog‘liqlikda mustaqil o‘quv faoliyatini amalga oshirish; 

- bilim, ko‘nikma va malakalarni mustaqil egallash, muammoni shakllantira 

olish va uni hal etishning maqbul yo‘larini izlab topishga qobiliyatli kreativ shaxsni 

tarbiyalash; 

- talabalarda o‘quv dasturini o‘zlashtirishga doir motivatsiyani hosil qilish; 

- ta’lim oluvchilarda bilim olishga doir mas’uliyatni oshirish; 

- talabalarda umummadaniy va kasbiy kompetensiyalarni rivojlantirishga 

imkon berish; 

- ta’lim oluvchilarda mustaqil bilim olish, o‘z-o‘zini boshqarish va o‘z- o‘zini 

rivojlantirishga qobiliyatlilikni shakllantirish uchun sharoit yaratish. 

 Talabalarning mustaqil ta’limi auditoriya mashg‘ulotlariga tayyorgarlik 

ko‘rish, auditoriyadan tashqari vaqtda mustaqil ish topshiriqlarini bajarish, fan (modul) 

bo‘yicha mavzularni mustaqil ravishda Axborot-resurs markazlari, uyi (talabalar turar 

joylari)da o‘qib-o‘rganish shaklida tashkil etsa bo‘ladi. 

Auditoriya mashg‘ulotlariga tayyorgarlik ko‘rish quyidagi 

shakllarda amalga oshiriladi: 

- ma’ruza, seminar va amaliy mashg‘ulotlarga tayyorgarlik ko‘rish; 

- seminar-konferensiyalarga tayyorgarlik ko‘rish; 

- ko‘p so‘raladigan savollar orqali o‘zini qiziqtirgan muammolarga o‘rgatuvchi 

dasturlar vositasida javob izlash; 

- fan mavzulari bo‘yicha telegram kanallari yoki masofaviy ta’lim 

platformalarida fikr almashish; 

- o‘rgatuvchi test dasturlarida mashq qilish orqali fan (modul)ga oid bilimlarini 

mustahkamlash; 

- nazorat ishlariga tayyorgarlik ko‘rish; 

- sinovga tayyorgarlik ko‘rish; 

- imtihonga tayyorgarlik ko‘rish. 

Auditoriyadan tashqari vaqtda bajariladigan mustaqil ishlar quyidagi turlarda 

amalga oshirilishi tavsiya etiladi: 

- dolzarb mavzu bo‘yicha shaxsiy fikrini tanqid, publitsistik va boshqa janrlar 

(masalan, esse) da yozma bayon qilish; 

- ma’ruzalar tayyorlash; 

- kurs ishi yozish; 

- konspekt yozish; 

- glossariy tuzish; 

- individual va jamoaviy o‘quv loyihasi tuzish; 

- keys-topshiriqlarini bajarish; 

- mavzuli portfoliolar tuzish; 

- axborot-tahliliy materiallar bilan ishlash; 

- manbalar bilan ishlash; 

- taqdimotlar yaratish; 

- darslarning metodik ishlanmalarini tayyorlash; 

- darsdan tashqari mashg‘ulot ishlanmalarini tayyorlash. 

 

Demak, mustaqil ta’lim o‘quv materialini mustaqil o‘zlashtirish, murakkablik 

darajasi turlicha bo‘lgan topshiriqlar, amaliy vazifalarni auditoriya hamda 

auditoriyadan tashqarida ijodiy va mustaqil bajarish asosida nazariy bilim, amaliy 

ko‘nikma va malakalarni shakllantirishga qaratilgan tizimli faoliyat bo‘lib, uni to‘g‘ri 

tashkil etish fanni puxta o‘zlashtirishga zamin tayyorlaydi. 

